9 desember 2007

tweede sondag in advent 
Sondag van Vrede –  liturgiese voorstel

	Leesroostertekste

Fokusteks: 

Psalm 72:1-7, 18-19
Ander tekste: 
Jesaja 11:1-10; Romeine 15:4-13; 




Matteus 3:1-12


	Inleiding

Die teks maak hierdie Sondag se liturgie bykans ’n “politieke” geleentheid. Advent het ook vir almal ’n boodskap van verantwoordelikheid teenoor die samelewing. Voorbidding kan vandag veral gedoen word vir mense in verskillende magsposisies omdat God meer as net die kerk gebruik om tekens van van sy koninkryk sigbaar te maak. Hierdie feestyd word nie net aan die kerk gegee nie, maar aan almal wat met ’n wyer lens na die wêreld en samelewing kyk.

Die tweede donkerblou Adventskers word vandag aangesteek.



	God versamel ons voor Hom

Vir die woorde by die aansteek van die eerste Adventskers sien bl 200 in “Vir die erediens – ’n handleiding”.
Lees na die aansteek van die kers “Kersliedjie” van 
D J Opperman  in Groot Verseboek 7de uitgawe 1978.

“Drie outas het in die haai Karoo

die ster gesien en die engel geglo . . .”

Aanvangswoord

Jesaja 11:1, 2


	Diens van die tafel

Die Groot Nagmaalsgebed word voorgehou en daarna die Belydenis van Belhar.


	Diens van die Woord

Skriflesing

Laat ’n lidmaat wat kan voordra, die Skrifgedeeltes uit Jesaja 11:1, 3-10 lees en daarna Romeine 5:4-13.


	Uitsending
Seën

Die Here gee u wysheid en insig,

Die Here gee u raad en sterkte

Hy behoed u en gee ons hoop. Amen.  

Vul die seën aan met Romeine 15:13.



	Musiek en sang

Psalm 146

Lied 190; 322; 323; 325; 327; 354; 365; 388; 486 

	


preekstudie –  PSALM 72:1-7, 18-19

Teks

Wat genre betref, word Psalm 72 deur die meeste eksegete gesien as ’n konings- of kroningspsalm. Ridderbos beskou dit as ’n gebed vir ’n bestaande koning soos Dawid of sy seun Salomo. Ander sien dit as ’n gebed wat reik na ’n ideale koning. Hierdie gebed was deel van die erediensliturgie (vgl v 15(b): 
“. . . mag die mense gedurig vir hom bid en die hele dag seënbede vir hom uitspreek”). Die Sitz im Leben van hierdie psalm is dus die byeenkoms van die vergadering (Heb qahal – opgeroepenes), die volksgemeente (Heb eda) wat biddend tot God nader wanneer die koning van Israel die troon bestyg. In hierdie fokus op die troonbestyging word die koning se heerskappy, bestuur en regering liturgies verbind met die heerskappy en regering van Jahwe.  

Psalm 72 het verskeie aspekte wat op ’n besondere wyse en telkens met spesifieke doelwitte beskryf word. Elke vers het ’n unieke skopus, ’n onontwykbare gerigtheid.  

1. Die sosiaal-etiese verpligting van die koning: Van die begin af word gebid dat God die koning sal leer “om te regeer volgens u wil” (v 1). Hierdie “wil” word in die daaropvolgende verse met spesifieke terminologie beskryf. God se wil is dat die koning “regverdige beslissings oor u volk vel” (v 1), “aan die verdruktes reg laat geskied” (v 2), “die reg van die verdruktes onder die volk beskerm” (v 4), “armes te hulp kom” (v 4), “mag die reg onder sy regering floreer” (v 7), “hom oor die swakke en behoeftige ontferm, die lewe van die arm mense beskerm” (v 13) en “hulle van geweld bevry” 
(v 14). Leslie M’caw skryf in sy kommentaar op Psalm 72: “The primary characteristic of his rule is righteousness and justice, the balance of meaning of these words being that the former stresses character and moral principle, the latter administration and moral practice.” Die aanduiding van die troonbestyger se werk as “red” en “te hulp kom”, wys heen na die reddende hand van Jahwe. Die troonbestyger word gesalf. En as gesalfde moet hy ingryp ter wille van dié wat geen helper het nie, want as ’n gesalfde is hy die verlengde arm van God. Sy regering en administrasie moet God se karakter en deugde weerspieël. Hy moet eksistensieel betrokke wees by die kwaliteit van mense se lewe; hy moet ontferming gee sodat mense ’n sinvolle bestaan kan voer.  

Psalm 72 bring na vore die dubbele etiese waarheid wat die verbond eis. Ek stel dit soos volg voor na aanleiding van C Birch en L Rasmussen:
	MORELE  KARAKTER
	    MORELE  GEDRAG

	die goeie persoon

deugde/waardes

goeie administrasie

geestelike wysheid
	die goeie handeling 

dade

goeie regering

besluit met goeie gevolge




Psalm 72 stel dit duidelik dat “the good action” slegs kan kom van “the good person” (sien bv ook Matt 7:15-20; Fil 4:8-9). Wanneer die koning die nodige “spiritual virtues” het, sal hy sy afhanklikheid van God besef. Hierdie aksentuering van karakter as voorvereiste vir goeie regering (dade) word ook in Psalm 45:4-8 genoem. Psalm 24 verbind edel karakter aan gehoorsaamheid teenoor die magtige Koning.

2. Die nuwe skepping en nuwe waarde van die mens: Die etiese gehoorsaamheid van die koning sal nuwe lewensmoontlikhede vir alle burgers open. Dit sal die heil van God herstel. Dit bring nuwe hoop. Die koningskap van Jahwe moet deur die dade van Israel se koning herstel word in die natuur en die konkrete werklike geskiedenis. Die historiese situasie van mens, dier en ekologie moet herstel word (v 3). Die regverdige regspraak (Heb  mišpat) en geregtigheid (Heb  şedeq of şedaqa) sal lei tot ’n gemeenskapsin (Heb chesed), ’n nuwe era van heil wat gekenmerk word deur omvattende vrede (Heb sjalom). So word die integriteit van almal in Israel gehandhaaf (Th C Vriezen). Jahwe is die eintlike Koning en Regter en daarom gaan alle regspraak, wet, orde en gesag van Hom uit. Israel se koning is die stadhouer in diens van God (B A Müller). Slegs insoverre die koning regspreek, is hy in diens van God (Deut 1:17). Die toets en maatstaf vir getrouheid aan die verbond van God is of die optrede tot beswil van die mens en veral die behoeftige is (Rom 13:4). Genadevolle verhoudinge moet kan gedy; welvaart sal daar wees; vreugde en blydskap sal gehoor word; vrede is hier veel meer as die afwesigheid van oorlog; dit is die oorvloedige genadejaar, ’n jubeljaar wat deurbreek; dit is sosiale veiligheid asook emosionele en ekonomiese sekuriteit; sjalom is arbeidsvoorsiening en groot voorspoed (v 7); sjalom is die herstel van die individu se menswaardigheid en respek vir sy naam sodat “hulle lewe kosbaar sal wees” (v 14).

3. Die missionêre perspektief. Die koning se heilvolle heerskappy het nie net Israel in gedagte nie. Alle nasies en volke moet onder God se bestuur gebring word. Soos wat die konings van die ver land geskenke sal bring en sal buig voor die koning wat Jahwe op die troon van Israel geplaas het, so moet die troonbestyging en lewenswandel van die Israeliete ander na Jahwe toe lei (sien Sag 8:20-23). Die koning moet die ander nasies na God lei. Hier is dus geen sprake van mag nie. Dit is veeleer uitbreiding van God se reg en geregtigheid – God se heil sodat alle nasies voor Hom kan buig. Die wyse manne uit ander nasies sou immers met Kersfees voor Jesus kom kniel en geskenke bring (Matt 2:1-12). Die klem op die hele wêreld beklemtoon die kosmiese reikwydte van die heerskappy van God. Hier is geen sprake van ’n alleen- en  private verhouding tussen die enkeling en God nie. Inteendeel, die geloof in die Heilige van Israel moet sigbaar uitgeleef word op elke terrein van die samelewing. Daarom word hier klem gelê op woorde soos “vir die volk”, “vir sy mense” en “al die nasies”.

4. Die doksologiese moment. Soos wat die erediens met ’n doksologie afsluit, is vers 18-20 ook ’n doksologie. Die lofprysing begin egter reeds in vers 1(a). Die erediens begin met die eer aan God en eindig daarmee, want Jahwe is die eintlike Groot Koning, die Erekoning (Ps 21; 47; 48). Die psalm het dus sterk ondertone van ’n lied. Dis inderdaad ook ’n kultiese lied. Met hierdie kragtige doksologie word die vergadering uitgestuur om die Naam van die Here uit te leef sodat die “hele wêreld” onder die gesag van Jahwe kan kom; sodat Jahwe se verbond in die daaglikse verhouding tussen gelowiges, en in die leierskap van die koning kan vasstaan. Die liturgie van die troonbestyging moet in die etos en getuienis van die qahal Jahwe in die alledaagse bestaan uitgeleef word. Soos wat die seën van God altyd die basis was vir die wegsending uit die erediens na die samelewing, is dit ook die geval in hierdie doksologie (sien Deut 28; Num 6:22-27). Die “seënbedes” vir die koning in vers 15 wys heen na die seën van God, want blywende vrede, welvaart, geestelike groei en morele hervorming kan slegs tot stand kom onder die ryk seën van God. Die doksologie spreek van magtige dade/ wonders (v 18) wat Jahwe sal doen soos sy wil en seën binne die historiese en konkrete werklikheid van Israel ingedra/ingebid word. Hierdie wonders sal ware hoop, troos, vernuwing en visie bring, veral vir hulle wat geen helper het nie en wie se geloof begin knak.    

Konteks en hermeneutiese inslag

Dit is belangrik dat ons die wese van Advent in gedagte hou by die hermeneutiese beoordeling. Advent is verkondiging van God se heil wat met Jesus se koms na ’n verloregaande wêreld deurgebreek het. Advent beklemtoon die afwagting maar ook die gereedmaak vir sy koms en die besigwees totdat Hy kom. Müller sê die konkrete sosiale dimensie van die mens se bestaan moet sterk in die Adventsprediking na vore kom. Want,  sê hy verder, Advent is God se heilswoord in ’n spesifieke tyd, in ’n spesifieke situasie vir ’n spesifieke gehoor. In die lig van die voorafgaande eksegese kan die volgende homilitiese aspekte aangedui word:

1. Die lidmaat se amp. Elke gelowige staan in die ampte van koning, priester en profeet. C W Burger en 
C Wepener skryf in Kruisgewys dat die ampte ten nouste gekoppel is aan ons opdrag. In 1 Petrus 2:9-10 word amp en opdrag eweneens aan mekaar verbind. Amp gee ’n mandaat! Salwing gee verbondsgehoorsaamheid. Petrus skryf die “koninklike priesterdom” (amp) is die gelowiges “wat die  verlossingsdade  moet verkondig” (opdrag). Almal moet die wil van God  uitvoer  met geregtigheid, hulp aan die behoeftige, uitred van die swakke, praat van die waarheid en regspreek. David Bosch stel dit treffend: ”In our time, God’s yes to the world reveals itself, to a large extent in the Church’s missionary engagement in respect of the realities of injustice, oppression, poverty, discrimination, and violence.” Die volgende woorde van Michiel van der Merwe bied ’n goeie uitleg van Psalm 72 en 45: “Die Here se basiese norm vir die samelewing en dus ook vir die staat, is dat reg en geregtigheid aan alle dele van die bevolking moet geskied. Gelowiges moet aangemoedig word om hierdie deel van God se wil as deel van hulle lewe voor Hom in die samelewing te propageer. Die opkom vir reg en geregtigheid was deur die eeue heen juis ’n kenmerk van gereformeerde kerke.”

2. Gebed vir die regering. Daar moet vir die owerheid gebid word; ’n gebed dat die owerheid sy afhanklikheid van God sal besef en sal weet hy is daar om in karakter en daad, deug en optrede ’n gehoorsame dienaar van God te wees; slegs só sal die owerheid God se seëninge kan uitdra.  

3. Verkondiging aan owerheid. As profete moet lidmate die regering aanspreek wanneer dit afwyk van Gods wil. Die politieke strekking van Psalm 72 moet hier gehandhaaf word. Die hele psalm gebruik politieke terme. O O’Donovan skryf tereg dat die “way of judgment” van die owerheid getoets moet word aan die standaarde van God se Woord. Lidmate moet die regering daarop wys dat God se reg en geregtigheid die hele regeringsisteem opeis; dat daar geen terrein van Suid-Afrika is wat nie onder die Gees se gesag staan nie. Johannes Calvyn skryf in sy Institusie dat die gelowige se lewe op die alledaagse gerig moet wees. In sy teologie gee Calvyn noukeurig aandag aan die implikasies van ons geloof en aanbidding vir die politieke en staatkundige lewe. Die groot droom van sy werk in Genève was nie net om ’n nuwe sterk kerk te vestig nie, maar ook dat dit ’n stad moet wees waarin God gedien en geëer word.  “Elke Calvinis is ’n morele aktivis, iemand met ’n morele visie, ’n vergesig wat kan wees en daarom moet wees, in eie lewe, kerk en staat” (Dirkie Smit).

4. Die messiaanse aanknopingspunt. Hoe vind Psalm 72 aansluiting by die Nuwe Testament? Hoe word dit vervul in Jesus Christus se lewe? Soos in Sagaria 9:9 gaan dit in Psalm 72 om ’n verwagting na die eintlike Koning se koms – die Koning van die Eindtyd, die Koning Jesus Christus. Hier is ’n vooruitskouing, ’n realistiese hoop op die openbaarmaking van die Een wat die mense uit hulle nood sal kom red. Dit word mooi besing in Lied 323 en 328. Die heenwysing na die wyse manne uit die ooste (sien hierbo) moet hier onthou word. Advent wat op Kerstyd uitloop, kan Psalm 72 ontsluit in die wyse manne se vraag: “Waar is Hy wat as koning van die Jode gebore is?” (Matt 2:2). Jesus is tog die Koning wat sy koninkryk sal vestig deur reg en geregtigheid (Jes 9:6). Hy is die Koning wat die armes, hongeriges, naaktes en siekes rondom Hom versamel.  

Preekvoorstel 

’n Preek vir vandag se historiese situasie kan begin met vrae soos: Wie is die Koning van Kersfees? Advent wil ’n antwoord op hierdie vraag bied. ’n Adventpreek moet die skare se vraag “Wie is hierdie man?” (Matt 28:10) vanuit Psalm 72 beantwoord. Advent het ook te doen met Johannes die Doper se vraag: “Is U die Een wat sou kom . . ? Grlowiges in vandag se konkrete werklikheid in Suid-Afrika laat hulle sulke vrae stel – kerkmense wat in hulle verwagtinge en hoop teleurgesteld is. Hulle is riete wat geknak is en lamppitte wat dof begin brand, want hulle worstel eksistensieel met die vraagstukke van Psalm 72. Die antwoord wat Johannes kry, is dat die Koning reeds hier is en Hy is te vinde by sy koninkryk! En waar is die koninkryk? Tussen die mense van wie Psalm 72 sing: die armes, die swakkes, die siekes, lammes, dowes, behoeftiges! Hy is daar by hulle, want Hy is vir hulle beskikbaar. Hy bring vir hulle redding. Psalm 72 is ’n oproep om die Koning te ontmoet. Dis ’n uitnodiging om voor die Koning te kom staan. Net so is Kersfees ’n uitnodiging om Koning Jesus te kom ontmoet; om voor Hom te kom kniel om Hom te vind waar Hy is; om sy stem en gestalte te wees.  

Verder kan in die preek gefokus word op die gelowige se taak as onderdaan van Koning Jesus, die Koning van die Jode. Ook jy in Suid-Afrika is ambassadeur van hierdie Koning se koninkryk. Wie Hom gevind het, word getransformeer, word diensbaar, nederig, moreel aktief. Niemand wat Jesus gevind het, bly dieselfde nie. Hulle word verander, vernuwe tot getroue priesters, konings en profete. Wie die Koning in die erediens ontmoet, wil dié ontmoeting met die Koning daar buite gaan uitjubel en uitleef. Eers dan, sê Bonhoeffer, word etiek waarlik “Formation”, want dan neem jy die “Form” van Christus aan, soos Paulus dit in Galasiërs 4:19 stel. Onder die lidmate in wie Jesus gestalte aanneem, is individue uit alle stande: leraar, onderwyser, ekonoom, filosoof, verpleegster, geneesheer, sakeman/-vrou, polisieman/
-vrou, konstruksiewerker en tegnikus. En daar is armes, swakkes en behoeftiges. Elkeen word gesalf soos die koning van Psalm 72. Jy word gesalf met ’n mandaat om reg en geregtigheid te laat geskied, om vir die arme om te gee; om te praat vir die wat nie hulle sê mag sê of kan sê nie (Bonhoeffer nav Spr 31:7-9; Mark 9:40; Matt 12:30); om die regering aan te spreek as hy diskriminasie toepas onder die dekmantel van regstellende aksie; as sy beleid die rykes bevoordeel en die armes verarm; as hy versuim om plaasboere se veiligheid te verseker; as hy versuim om gunstige lewensomstandighede vir alle burgers te verskaf; as hy versuim om korrupsie hok te slaan; as hy omgekeerde apartheid implementeer; as hy burgers se menseregte aantas. Daarom sê Allan Boesak jou verhouding met die owerheid is nie “critical solidarity nie”, maar wel  “prophetic faithfulness”.

Geesvervulde onderdane verkondig die waardes van Psalm 72 vir die owerheid ook as groep – as kerk. Die volk (Heb ‘am) van Psalm 72 word vervul in die Nuwe-Testamentiese kinders van God, die verlostes, die ekklesia. Die preek mag vra hoedanig die kerk in sy visie en missie die Koning se koninkryk vestig en daad-werklik daarvoor bid: “Laat u koninkryk kom!” Dié gebed van die kerk moet as aansporing dien vir die voorleef en uitleef van Psalm 72 se waardes. As ons dit doen, word die Kerk die vertoonvenster van God se helende teenwoordigheid en ook die vertoonvenster van God se kweekplek van nuwe mense (Malan Nel). As vertoonvenster moet die Kerk daarom ook aktief besig wees met morele vorming in gesin, kategese en Sondagskool. “Saam behoort ons te worstel om die reg en geregtigheid van die God van die Bybel ten opsigte van die groot reuse van hierdie land te soek: armoede, onreg, misdaad, siekte; en ook ten opsigte van die dwergies wat die reg verniel. Binne hierdie tradisie is dit ons unieke bydrae dat ons weet dat die reg van God ook deur ons ’n werklikheid word” (Nel). 

Hier kan in die preek dalk ook verwys word na paragraaf 4 van die Belydenis van Belhar wat stel dat Jesus die kerk oproep om Hom na te volg in die versorging van die wese, weduwees, armes, die wat bedruk is; dat die kerk as eiendom van God moet staan waar Hy staan. In lyn met Lied 326 en 327 kan die preek afgesluit word met die doksologie van Psalm 72. Die hele land moet onder die Naam van Jesus gestel word. Wanneer Jesus se onderdane die waardes van die Bybel verkondig en biddend uitleef, sal die hele land vol wees van sy majesteit en sal sy magtige dade genesing vir ons gemeentes en samelewing bring. 

